
Efni: Umsögn um frv. til br. á lögum um landmælingar og grunnkortagerð,
389. mál

Vísað er til tölvupósts frá nefndarsviði Aiþingis, dags. 4. maí sl. þar sem kallað er eftir 
umsögnum um ofangreint þingmál. Frumvarp um sama efni var áður lagt fram á 144. 
löggjafarþingi en er nú endurflutt.

Við vinnu á frumvarpinu fyrir 144. löggjafarþing var Samband íslenskra sveitarfélaga f.h. 
sveitarfélaga þátttakandi í samráðshópi um innleiðingu tilskipunar ESB um grunngerð 
landupplýsinga, sbr. lög nr. 44/2011 um grunngerð fyrir stafrænar landupplýsingar á 
íslandi. Á grundvelli þeirra laga unnu umhverfis- og auðlindaráðuneytið og Landmælingar 
íslands, í samstarfi við fjölda stofnana að umfangsmiklu verkefni um landupplýsingagátt.

Samkvæmt lögum nr. 44/2011 skulu Landmælingar íslands starfrækja landupplýsingagátt 
til að veita aðgang að stafrænum landupplýsingum og upplýsingum um þær. Leggja lögin 
þá skyldu á stjórnvöld sem hafa stafrænar landupplýsingar í umsjá sinni að sjá til þess að 
gögn og tengd vefþjónusta verði gerð aðgengileg í gegnum framangreinda 
landupplýsingagátt. Landupplýsingagáttin hefur þegar verið sett upp af hálfu 
Landmælinga íslands og mun koma til fullrar framkvæmdar á komandi árum. Er því afar 
mikilvægt að tryggja samræmi milli laga nr. 44/2011 og laga nr. 103/2006, um 
landmælingar og grunnkortagerð hvað varðar hlutverk Landmælinga íslands til að koma 
upp, viðhalda og miðla landupplýsingagrunnum í samráði við önnur stjórnvöld

Á bls. 2 í skýringum við frumvarpið kemur fram að miklar breytingar hafa orðið á tækni 
varðandi öflun, notkun og miðlun stafrænna landupplýsinga og hefur notkun 
almennings, fyrirtækja og stjórnvalda á þeim aukist verulega. Um alllangt skeið hefur 
verið til skoðunar í umhverfis- og auðlindaráðuneytinu hvort ráðast skuli í breytingar á 
lögum nr. 103/200, einkum til að bregðast við þeirri þróun sem hefur orðið hvað varðar 
öflun, notkun og miðlun stafrænna landupplýsinga og tryggja að miðlun stafrænna 
landupplýsinga sé í samræmi við þarfir stjórnsýslunnar, hagsmunaaðila og almennings 
sem vinna þurfi með slík gögn. Þá kemur jafnframt fram að þar sem núgildandi lög 
takmarka heimildir Landmælinga íslands við gerð landupplýsinga í mælikvarðanum 
1:50.000, geri það að verkum að landupplýsingagrunnur Landmælinga íslands geti ekki 
þróast með sama hætti og sambærilegir grunnar á hinum Norðurlöndunum.

Þá segir á bls. 3 í frumvarpinu að lög nr. 44/2011 geri ráð fyrir enn frekara samstarfi og 
samvinnu opinberra aðila við innkaup, viðhald, miðlun og notkun landupplýsinga á 
íslandi. Til þess að þessi samvinna og samþætting geti átt sér stað með fullri þátttöku 
Landmælinga íslands þarf að tryggja að ekki séu í gildi lagalegar hindranir um takmörkun

á nákvæmni þeirra gagna sem aflað er eða miðlun þeirra. Er sambandið sammála þessu 
og telur í raun að frumvarpið feli í sér nauðsynlegar lagabreytingar til að Landmælingar 
íslands geti sinnt grunnhlutverki sínu í takt við hraða tækniþróun.

Ljóst er að fyrir sveitarfélögin, sem þurfa frá árinu 2020 að skila inn stafrænum aðal- og 
svæðisskipulagsuppdráttum og frá árinu 2025 einnig deiliskipulagsuppdráttum, skiptir 
miklu máli að vel takist til um uppbyggingu landupplýsingagrunns. Markmiðið er að koma 
upp heildstæðu og samræmdu skipulagi Iandupplýsinga sem mun til framtíðar auðvelda 
að nota saman mismunandi landupplýsingar. Slíkt fyrirkomulag mun án efa nýtast 
sveitarfélögum á margvíslegan hátt og auðvelda skipulagsvinnu þeirra.

Samband íslenskra sveitarfélaga styður það markmið frumvarpsins að bæta samræmi 
milli þeirra laga sem um ræðir, hvað varðar hlutverk LMÍ og þá þjónustu sem stofnuninni 
er ætlað að veita. Að áliti sambandsins er sú áhersla sem mörkuð hefur verið í starfsemi 
stofnunarinnar, að veita óheftan aðgang að gjaldfrjálsum landupplýsingum, til þess fallin 
að stuðla að auknu samstarfi milli stofnana og styðja jafnframt við nýsköpun á almennum 
markaði. Eins og fram kemur í skýringum er frumvarpið byggt á sömu hugmyndafræði.

í umsögnum nokkurra umsagnaraðila við bæði við fyrra frumvarp og þetta frumvarp 
kemur fram að fara þurfi vandlega yfir frumvarpið með tilliti til samkeppnissjónarmiða og 
að hagsmunir þeirra fyrirtækja sem starfa að vinnslu landupplýsinga verði ekki fyrir borð 
bornir. Sambandið getur vel tekið undir það sjónarmið. Ástæða er þó einnig til þess að 
hvetja til þess að hagsmunir einkaaðila, og þeir skilmálar sem þeir setja fyrir notkun 
landupplýsinga sem þeir selja eða leigja opinberum aðilum, verði ekki til þess að standa í 
vegi fyrir þeirri þróun sem frumvarpinu eru ætlað að stuðla að enda mun frumvarpið hafa 
jákvæð áhrif á almenning, stjórnvöld, sveitarstjórnir og fyrirtæki í landinu með því að 
stuðla að auknu aðgengi að nákvæmari landupplýsingum en nú eru fyrir hendi. Aukið 
aðgengi getur jafnframt nýst til við ýmis nýsköpunarverkefni, m.a. með smáforritum í 
síma og önnur smátæki þar sem tækniþróun er mjög ör. Jafnframt er vert að minna á 1. 
mgr. 8. gr. laga nr. 44/2011, þar sem stjórnvöldum er gert að veita hver öðrum aðgang að 
stafrænum landupplýsingum og tengdri vefþjónustu og gera hver öðrum kleift að 
skiptast á og nota upplýsingar sínar í opinberum verkefnum.

Einnig stuðlar frumvarpið að framfylgd stefnu um upplýsingasamfélagið sem unnin var 
undir forystu innanríkisráðuneytisins á árunum 2013 til 2016 sem nefndist Vöxtur í krafti 
netsins. En opið aðgengi að landupplýsingum ríkis og sveitarfélaga var á meðal verkefna 
á framkvæmdaáætlun þess verkefnis.

Sambandið vill nota þetta tækifæri til þess að hvetja Alþingi til þess að beita sömu nálgun 
í annarri löggjöf sem varðar aðgengi að opinberum upplýsingum. Má sem dæmi nefna að 
sveitarfélögin leggja af mörkum mikla vinnu við að skrá fasteignir í fasteignaskrá 
Þjóðskrár íslands, án þess að fá nokkra hlutdeild í skráningargjöldum sem stofnunin 
innheimtir. Sveitarfélögin geta hins vegar vænst þess að þurfa að greiða fyrir aðgang að 
sömu upplýsingum. Sömuleiðis láta sveitarfélögin Hagstofu íslands í té margvísleg gögn 
en þar á hið sama við að vænta má gjaldtöku fyrir not af sömu upplýsingum. Að áliti 
sambandsins er eðlilegt að vinna að breytingum á þessu fyrirkomulagi, sem verði liður í 
því að byggja upp rafræna stjórnsýslu á sem flestum sviðum hér á land.

Meö vísan til framangreindra sjónarmiða mælir sambandið með því að frumvarpið verði 
samþykkt.

Virðingarfyllst 

